
သက္ကဝါတရားရှိပြီး လူတို့ထံမှ လိုလားတောင့်တမှုကင်းကာ
ထင်ပေါ်ခြင်း မရှိသည့် ကျေးကျွန်အား
အလ္လာဟ်အရှင်မြတ်သည် ဧကန်အမှန်ပင်

ချစ်မြတ်နိုးတော်မူ၏။

စအဒ် ဗင်န် အဗီဝကာဆ်ွ (ရဿွိယလ္လာဟုအန်ဟု)က ဆင့်ပြန်ခဲ့သည်။
တမန်တော်မြတ်(ဆွလ္လလ္လာဟုအလိုင်ဟိဝစလ္လမ်) မိန့်ကြားတော်မူသည်။

သက္ကဝါတရားရှိပြီး လူတို့ထံမှ လိုလားတောင့်တမှုကင်းကာ ထင်ပေါ်ခြင်း မရှိသည့်
ကျေးကျွန်အား အလ္လာဟ်အရှင်မြတ်သည် ဧကန်အမှန်ပင် ချစ်မြတ်နိုးတော်မူ၏။

[ဤဟဒီးဆ်သည် ဆွဟီးဟ် အဆင့်ရှိသည်။] [မွတ်စ်လင်မ်ကျမ်း။]

အနန္တတန်ခိုးတော်ရှင်  အလ္လာဟ်အရှင်မြတ်  ချစ်မြတ်နိုးတော်မူသည့်  လူသား၏
အရည်အချင်းနှင့်  ပတ်သက်၍  တမန်တော်မြတ်  (ဆွလ္လလ္လာဟုအလိုင်ဟိဝစလ္လမ်)က
ရှင်းပြတော်မူသည်မှာ  (သက္ကဝါတရားရှိပြီး  လူတို့ထံမှ  လိုလားတောင့်တမှုကင်းကာ
ထင်ပေါ်ခြင်း  မရှိသည့်  ကျေးကျွန်အား  အလ္လာဟ်အရှင်မြတ်သည်  ဧကန်အမှန်ပင်
ချစ်မြတ်နိုးတော်မူ၏။)  သက္ကဝါတရားရှိသူ  ဆိုသည်မှာ-  အနန္တတန်ခိုးတော်ရှင်
အလ္လာဟ်အရှင်မြတ်အား  ကြောက်ရွံ့လျှက်  အရှင်မြတ်၏  အမိန့်တော်များကို  လိုက်နာကာ
တားမြစ်ချက်များကို ရှောင်ကြဉ်သူ “ဖရ်ဿွ်” မပြုမနေရတာဝန်များကို ကျေပွန်ပြီး “ဟရာမ်”
တားမြစ်ချက်များကို  ရှောင်ကြဉ်သူဖြစ်သည်။  ထိုအရည်အချင်းများနှင့်အတူ  ၎င်းအား
လူတို့ထံမှ  လိုလားတောင့်တမှုကင်းသူဟု  ဖော်ပြထားသည်။  ၎င်းသည်  လူတို့ထံမှ
အလိုဆန္ဒမထားရှိဘဲ  အလ္လာဟ်အရှင်မြတ်သည်သာလျှင်  လုံလောက်တော်မူသည်ဟု  ခံယူထားသည်။
မိမိကိုယ်မိမိ သိမ်ငယ်စေကာ လူတို့ထံမှ တစ်စုံတစ်ရာ တောင်းခံခြင်းလဲမပြုပေ။ သို့သာမက
လူတို့ထံမှ လိုအပ်ချက်ကင်းကာ မိမိ၏ဖန်ဆင်းရှင်ဖြင့်သာ လုံလောက်ပြီး အရှင်မြတ်မှလွဲ၍
မည်သူ့အပေါ်မျှ  အာရုံမထားသူဖြစ်သည်။  ၎င်းသည်  ထင်ပေါ်ခြင်း  မရှိသူဖြစ်ပြီး
မိမိကိုယ်မိမိနှိမ့်ချသူ၊  လူတို့ကြားတွင်  ထင်ပေါ်ကျော်ကြားရန်  သို့မဟုတ်  လူအများ၏
အာရုံစိုက်ခြင်းကို  ခံရရန်  သို့မဟုတ်  သူ့အကြောင်းကို  လူများ  ပြောကြားစေရန်
စသည်တို့ကို  အလေးမထားသူဖြစ်သည်။

